
Ою-өрнек. 

 

Ою-өрнек ісі тым ерте заманнан бастап-ақ қолөнерінің барлық түріне 

бірдей ортақ әсемдеп әшекейлеудің негізі болып келді. Ою деген сөзбен 

өрнек деген сөздің мағынасы бір. Бұл сөздің ұғымында бір нәрсені ойып, 

кесіп алып жасау немесе екі затты оя кесіп қиюластырып жасау, бір нәрсенің 

бетіне ойып бедер түсіру деген мағына жатады. Ал өрнек дегеніміз әр түрлі 

ою, бедер, бейненің, күйдіріп, жалатып, бояп, батырып, қалыптап істеген 

көркемдік түрлердің, әшекейлердің ортаң атауы іспеттес. Сондықтан 

көбінесе ою-өрнек деп қосарланып айтыла береді.  

Ертедегі қазақ оюларын мазмұны жағынан іріктесек, негізінен 3 түрлі 

ұғымды бейнелейді. Олар: біріншіден, мал өсіру мен аңшылықты, екіншіден, 

жер-су, көшіп-қону көріністерін, үшіншіден, күнделікті өмірде кездесетін әр 

түрлі заттардың сыртқы бейнесін береді. Шеберлер іске беріліп, жұмыс 

әдісіне төселе келе өздерінің көрген ою-үлгілерін жатқа жасап, оюға өз 

бетімен жаңа түрлер енгізу дәрежесіне жетті. Халық мұндай адамдарды 

«оюшы» деп атады. Әрбір елде, әрбір руда атағы шыққан таңдаулы оюшылар 

болды. Ондайлар өз өнерінің тамаша үлгісін өзінің руына, маңайындағы 

елдерге таратып отырды. Осыдан келіп әр түрлі ою-өрнектерде, киімдер мен 

кілемдерде, сырмақтар мен кестелерде және т. с. с. «арғын үлгісі», «керей 

үлгісі» немесе «ұлы жүздің үлгісі», «орта жүздің үлгісі», «кіші жүздің үлгісі» 

деген мәнерлер пайда болды. Осы ою-өрнектердің көп қолданылатындарына, 

сондықтан да халық шеберлерінің көпшілігіне белгілі атауларының кейбір 

түрлеріне әдейі тоқтап өтейік. 

Өрнектердің түстері мен бояулары 

Қолөнерде пайдаланылатын бояуларды  шеберлер өздері қолдан жасап 

алатьін оларға әр түрлі қоспаларды қосып. 

Бұрын табиғатта жиі кездесетін және сол күйінде пайдалануға жарай 

беретін ақ, сары, көк, қызыл және қара топырақтар, түрлі түсті жосалар 

(сары, көк, қызыл) ағашты, теріні, қайысты бояуға жұмсалған. Сол сияқты 

малдың қанын, қара бауырын, көк бауырын да бояу ретінде пайдаланған. Көк 

тікеннің бүрі, мойыл, долана, қарақат, бүлдірген, итмұрын және тағы басқа 

да осылар тәрізді түрлі жемістердің шырыны да даяр тұрған бояу десе 

болғандай еді. Халық шеберлері шие жемістерін, әр түрлі өсімдіктерді, 

олардың қабықтары мен тамырларын қайнатып бояу жасау әдісін көп 

қолданған. Мысалы, талдың, теректің, қарағайдың, еменнің, алма, анар, 

жүзім және өрік ағаштарының қабықтарынан қызыл, сары, күрең, қошқыл 

түсті бояулар қайнатңан. Қына (жер қынасы, тас бетінің қынасы) 

«томарбояу» дейтін қурай мен тобылғының тамырларын қайнатып та бояу 

жасаған. 

Қабықтарды күздігүні жинап қол диірменге тартып не келіге түйіп ұнтақтап 

қайнатады. Шеберлер, қайнауына қарай, бояуынан арылған ұнтақтарды сүзіп 

алып тастап, қалған сұйықты одан әрі қайната беру арқылы оны 

қоюландырған, кейде порошок түріне келтірген. Мұндай қайнатынды бояуға 

ашудас, мұсатыр, тотияйын, тұз, қарағайдың шайырын қосатын. Сол сияқты 

қара күйе, ыс, құрым, өріктің, жаңғақтың сүйектері мен бидайдың, арпаның 

күйіктерінен де бояу жасаған. Бұларды бірімен-бірін қоспалау арқылы әр 

түсті бояулар жасалады. Бояулар сіңімді әрі оңбас үшін ермен, көкпек, 

итсигек, қара жусан сияқты ащы шөптердің тұндырмасын, құрттың 

сарысуын, кейде май қосатын болған. 

Ою-өрнектердің түрлері. 

 

 
 

«МҮЙІЗ» - қазақ оюының ең көне мәнері. Ою-өрнектің бұл  элементі 

мүйізді мегзеуден шыққан. «Мұйіз» ою-өрнек кейде ұсақ, кейде ірі болып 

келеді. Ұсақ түрлері ағаш, сүйек, мүйіз сияқты нәзік қолөнер саласында 

қолданады. Ірі түрлері сырмақ, текемет, алаша, кілем, сәулет өнерінде сан 

түрлі мәнерде қолданылады. Мүйіз элементтері «аймүйіз», «қосмүйіз», 

«сыңармүйіз», «сынықмүйіз», «қырықмүйіз», «маралмүйіз», «еркешмүйіз», 

«қошқармүйіз» т.б. түрлерге бөлінеді. «Мүйіз» өрнегі үй жиһаздарында 

(кілем, сырмақ, текемет, алаша, көрпе, түскиіз, шымши), тұрмыстық заттарда 

(саба, шанаш, күбі, оқшантай, торсық, сандық т.б.), сондай-ақ қару-

жарақтарда (қынап, оқшантай, торсық, садақ), киім-кешек, ат әбзелдерінде 

(ертоқым, айыл) қолданылады, жалпы бұл элементтің қолданбайтын жері 

жоқ десе де болады. 

 

 
 

«ҚОСМҮЙІЗ» ою-өрнегі қойдың, ешкінің, сиырдың екі мүйізін ғана 

бейнелейді және кейде «ырғақ», кейде «ілмек» деп аталатын оюларды 

«қосмүйіз» дейді. Үй жиһаздары мен тұрмыстық заттарды, киім-кешек, қару-

жарақтарды безендіру үшін пайдаланатын қой, ешкі, сиыр, бұғы, марал 

сияқты жануарлардың қос мүйізін бейнелейтін ою-өрнек. Қазіргі кезде 

«қосмүйіз» ою-өрнегін сәукелеге, айыр қалпақтың төбесіне, шетіне, 

қамзолдың алдыңғы жағына, етіктің қонышына салады. 

 

 
 

«АРҚАРМҮЙІЗ» деп аталатын ою-өрнек қойдың мүйізін бейнелейтін 

оюдың түрі. Бұл элемент «қошқармүйізге» өте ұқсас, бірақ, оған қарағанда 

шиыршықтанып, тармағы одан көбірек болып келеді (кілем, тұскиіз, сыр- 

мақ, кесте, киім-кешек пен үй жиһаздарында кездеседі). 

«ҚОШҚАРМҮЙІЗ» ою-өрнегі қойдың төбесі мен екі жаққа иіріле 

түскен мүйіз бейнесінде келіп, оның қолтық тұсынан қоидың құлағын 

долбарлайтын тағы бір шолақ мүйіз тәрізді екі буын шығып тұрады. Одан 

байқаған адамға қошқардың тұмсық бейнесі  аңғарылады. Текемет, сырмак, 

басқұр, алаша, кілем, былғары, сүйек, ағаш, зергерлік бұйымдардың барлық 

түрлерінде кездеседі. Киізден жасалған бұйымдарда бұл ою түсті 

шүберектермен ойылып, құрақ, яғни аппликациялық өрнек түрінде де 

тігіледі. 

 

 
 

«ҚЫРЫҚМҮЙІЗ» ою-өрнегі біріне-бірі жалғаса, тармақтала 

қосылған, кеп мүйізден құралған ою-өрнектің бір түрі. Ол көбінесе дөңгелек 

не төртбұрыш ішінде бейнеленеді, кейде бұтақтың ағашы тәрізді 

тармақталып, жайылып бейнеленеді. Бір-бірімен қосылған бірнеше тармақты 

көп мүйізді оюлардан құралады. (Тұскиіз, тон, кежім, сырмақ, текемет, 

архитектура сәулет өнерінде молырақ кездеседі). 

 

 
 

«СЫНЫҚМҮЙІЗ»  морт сынған тік төртбұрыш жасап, төрт рет ішке 

қарай иіледі. Бұл ою-өрнек кілемдерді, шилерді, басқұр мен алашаларды, 

сондай-ақ әр түрлі қалталарды безендіру үшін пайдаланылады, ал сырт 

көрінісі малдың сынған мүйізіне ұқсайды. 

 

 
 

«ӨРКЕШ» ою-өрнегі түйенің қос өркешін бейнелейді. Сырмақ, 

текемет, тұскиіздерге салынатын ою-өрнек композициясында көбірек 

кездесетін элемент. Қазақ оюында мал мен аңның қос мүйізін, түйенің қос 

өркешін, биенің қос емшегін бейнелеу тек симметриялық тепе-теңдік үшін 

ғана емес, сонымен қатар береке-бірліктің, көбеюдің символын білдіреді. 

«ШЫНЫГҮЛ» ою-өрнегі гүлді тұспалдап тұрады. Бұл өрнек 

«төртайшық», «итемшек» оюларына ұқсас келеді. «Шыныгүл» ою-өрнегі 

айға, мүйізге, жапыраққа ұқсас элементтерден құралған. Екі мүйіздің 

қайырылған екі ұшына жапырақ қондырылған, сол жапырақтар бірнеше рет 

сатыланып қайталанылып отырады. 

 

 
 

«ГҮЛ»  ою-өрнегі гүл өсімдігінің барлық түрлерін тұспалдап тұрады. 

Бұл өрнектің түрі үш жапырақты ою-өрнектен басталып, он екі жапырақты 

ою-өрнекке дейін қолөнер бұйымдарында кездеседі. Кесте тоқуда және киім-

кешектердің жағасына, қалтасына, жиектеріне салады. 

 

 
 

«ШЫТЫРМАН»  ою-өрнегі көп жапырақты есімдік пен көп тармақты 

мүйіз және геометриялық фигуралар аралас келетін күрделі өрнек. Мұндай 

өрнектер заттардың бетіне көп тармақ болып желіленіп келуі бүтін бір 

сюжетті (жайлау, орман, жазық дала, кең сахара) мегзеп жасалады. 

 

 
 

«ТҮЙЕТАБАН» ою-өрнегі түйенің басқан ізін долбарлайтын күрделі 

ою-өрнек. Ол кейде «қарта», «қарға», «қызылайыр» ою-өрнегіне ұқсайды. 

Қатар тұрған S тәрізді екі сызық қатарласып қосылмайды, түйенің табанына 

ұқсас екі жарты сопақша дөңгеленіп келетін ою. Түйетабан деп аталатын көп 

гүлді, үлпек басты тікені бар есімдік ол да түйенің табанына ұқсас екі жарты, 

оны кей жерлерде «табақ» өрнегі деп атайды. 

«СЫҢАРӨКЕШ»  ою-өрнегі «сыңармүйіз» оюында айтылғандай, 

мүйіздің бір сыңары етіктің басына ұқсап, қайқиып, қайталанып, шексіздікке 

ұласа береді. Бұл өрнек негізінен «қошқармүйіз» элементінен жасалады. 

 

 
 

«БАЛДАҚ»  ою-ернегі бүркіт ұстаған қолдың білегіне киіліп тұратын 

жоғары басы балдақ сияқты жарты шығыр формасында келеді. Балдақ өрнегі 

бір-бірімен қосыла, шеңберге ілмелене келіп, күрделі өрнек түзейді. Бұл 

өрнек киіз бұйымдарын әшекейлеуде, кесте тігуде, зат бетіне оюлы бедер 

салуда қолданылады. 

 

 
 

«ҚАРМАҚ» ою-өрнегі кәдімгі балық аулайтын қармақтың ілмегін 

тұспалдайды. Қармақ өрнегінде екі-үш, кейде одан да көп тармақ болады, 

оны кейде «зәкір таңба» деп те атайды. 

 

 
 

«ТАРАҚ» үлгідегі өрнек күнделікті тұрмыста пайдаланылып жүрген 

шаш тарайтын тараққа ұқсайды. Бұл өрнек нақышына келтіріліп алаша, 

басқұрларда қолданылады және тараққа ұқсас бірнеше жуан жолақтардан 

тұрады. 

«ҚОСАЛҚА»  ою-өрнегі әшекейлі тізілген мойынға салатын моншаққа 

ұқсас болып келеді. Қазақ оюларының ішіндегі ең көп тараған оюдың түрі. 

Өте шебер келісім тауып құрастырылған «қосалқа» оюлары бір тұтас 

композиция өрнек жүйесін жасайды. Ою-өрнек алқаның, сырғаның, жүзіктің 

көзіне салынып, кебінесе зергерлік бұйымдарда қолданылады. 

 

 
 

«СУ ӨРНЕГІ»  деп әрбір өрнекті беліп тұрған жолақты айтады. Су 

өрнегі екі қатар сызық аралығында ирек сызық арқылы дөңгелек, төртбұрыш 

бейнелерді жасайды. Бұл ою-өрнекті «бессаусақ», кейде «бесгүл» деп те 

атайды. 

 

 
 

«АЛАША», «АЛАМЫШ» ою-өрнектері жарыса жасалған көп түрлі-

түсті жолақтардан құралады. Кейде сол жолақтардың ішінде геометриялық 

фигуралар тектес не «мүйіз» өрнектерінің     желілі түрлерінен құралған 

түрлі-түсті оюлар болады. Бұл «аламыш» өрнегі шахмат тақтасының алаша 

сызығы сияқты жарыса салынған қысқа, кейде ұзын сызықтардан тұрады. 

Бұл өрнек ши орауда, терме бауларда, кілем, алаша, сүйек өрнектерінде 

кездеседі. 

 

 
 

«АЙЫР» ою-өрнегі. «Ашатұяқ», «айыр-түяқ» өрнегі кейде «айыр» 

өрнегі деп те аталады. Пішен ашалайтын айыр құралға ұқсас болып келеді. 

«БОТАКӨЗ» ою-өрнегі әшекейлі композициясының ортасына 

салынатын немесе бірнеше қайталанып келіп, шетін көмкеретін жиектеме 

түзейтін ою. Сырт пішіні ботаның көзіндей дөңгеленген ромбыға ұқсайтын 

геометриялық ою-өрнек. Бұл орамалдың шетін көмкеретін жиектеме түзейді. 

 

 
 

«ҚАҢҚА» ою-өрнегі тоқыма бұйымдарында қолданылады. Малдың 

қурап қалған сүйегін тұспалдайды. Алаша, басқүр, бау, т.б. тоқыма бұйымдар 

негізіндегі өрнек ретінде салынады. 

 

 
 

«ОМЫРТҚА» ою-өрнегін кестелерден, өрме шилерден, сүйек пен 

ағаштан жасалған бұйымдардан жиі көреміз. Бұл өрнек түрі омыртқаның 

түрін тұспалдайды, ол әр түрлі үйлесімде түрленіп, ою композиңиясының 

ортасына және жиегіне қолданылады. 

 

 
 

«ЖІЛІНШІК» ою-өрнегі малдың жілік сүйектерінің негізінде туған 

атау. Жіліншік өрнегі қатар екі сызық бейнесінен құралатын буынды өрнек 

(алаша, киіз, тысқап, баулар, басқұрларды безендіруге қолданылады). 

 

 
«ТІС» ою-өрнегі малдың, аңның тісіне ұқсас, аққара түсті шақпақтан 

құралатын, шахмат тақтасына ұқсас ою-өрнек. Кесте тігуде бұрыштарын 

қарама-қарсы түйістіріп отыратын тік сынық сирек тігістердің өрнегінде 

қолданылады. Мұны «тіс», «иттіс» деп те атай береді. 

«ТАҢДАЙ» ою-өрнегі малдың таңдайының бедерін бейнелеуден 

шыққан, диагональ тәрізді өрнек. Бұл өрнек ағаш, мұйіз, сүйек заттарының 

шетіне, киімдердің жағасына, кимешектің жақтауына салынады. Таңдай 

өрнегі басқа түркі тектес халықтарда да кездеседі. 

 

 
 

«БӨРІКӨЗ» ою-өрнегі бөрінің көзін, қасқырдың басын, құлағын, 

сондай-ақ «бөріқұлак» деп аталатын жапырақты бейнелейді 

 

 
 

«ИТҚҰЙРЫҚ» ою-өрнегінің сырт көрінісі иттің қайқайып тұрған 

құйрығына ұқсас, көбінесе мұны сүйек пен ағаштан жасалған бұйымдардың 

(киіз үй есігі мен ағаш төсектің) бетін бедерлеу үшін, киіз бұйымдарды 

әшекейлеу үшін қолданады. 

 

 
 

«ТҮЛКІБАС» ою-өрнегі мысықтың, түлкінің бас бейнесін 

тұспалдайтын, сопақша дөңгелектерден, алмұрт бейнелерінен құралады. Бұл 

ою-өрнек сүйекке, ағашқа, шиге, кестенің шетіне салынады. Сондықтан 

бұйымдарды сүйектен әшекейлегенде сүйекпен ойып «түлкібас» өрнегін 

түсіреді. 

«ЖЫЛАН», «жыланбас» ою-өрнегі балалардың тақия-сына  «көз 

тимесін» деп тағатын, жыланның бас сүйегіне ұқсас ою-өрнек. Бұл ою-өрнек 

жыланның бейнесін тұспалдап тұрады. 

 

 
 

«ҚҰСҚАНАТ» ою-өрнегі мүйіз оюымен не шахмат шақпақтарыньң 

ізімен бейнеленген құстың қанаты тәріздес ою-өрнек. Ал бұйымдарда көп 

қолданылатын бұл ою қанатын жайып, ұшып келе жатқан құсты 

тұспалдайды. Қазіргі кезде «құсқанаты» ою-өрнегін басқа өрнектермен 

аралас колдана береді. 

 

 
 

«ҚҰСМОЙЫН» ою-өрнегі құстың мойнын тұспалдаудан туған.Бұлар 

көбінесе мүйіз мәнерімен жасалады. Ол иіле келген доғал тармақты 

мүйіздерден, ромбтардан, сызықтардан құралады. Құс атына байланысты 

өрнектердің бәрі қолөнер үлгілерінің барлық түрлеріне тән. 

 

 
 

«ҚҰСТҰМСЫҚ» бұл өрнек құстың тұмсығын тұспалдаудан туған. 

«Құстұмсық» тармақты мүйіздер мен сызықтардан құралады. Ою-өрнекті 

қиғанда ортасындағы сызықтың ұшының басы құстың тұмсығына ұқсас 

қиылады. «Құстұмсық» жүзік немесе «топсалы» сәлемдеме ретінде, жүзігі 

туыстар арасында дәнекер қызметін атқарған. 

Тұрмысқа шыққан қызынан орамалға түйілген құстұмсық жүзік келсе, 

ата-анасы қуанып кершілерін шақырған. Құс бейнесі халық түсінігінде 

азаттықтың белгісі. Жүзікке қарап ата-анасы қызының ұзатылған жерінің 

жақсы екендігін біледі. 

«ҚАЗТАБАН» ою-ернегі Маңғыстаудағы құл пытастарды өрнектеуде 

көп қолда- нылған, қаздың табанын тұспалдаған күрделі S элементтерінен 

тұрады. Бұл оюдың S үлгімен бейнеленетін «ботамойын» оюынан 

айырмашылығы екі қатар орналасқан SS екі қаздың бейнесін тұспалдайды. 

Қаздың басы, мойны анық байқалып тұрады. 

 

 
 

«ШЕТОЮ» ою-өрнегін шексіздікке ұластыра ою деп те атайды. 

Берілген өрнектің бір элементі шексіз қайтапана береді.«Шетою» е с і кт і ң 

жақтауына, текемет, сырмақ, кебеже, киімкешек, ыдыс-аяқтың жиегіне 

сапынатын ою-өрнектер. 

 

 
 

«ИРЕК», өрнектері кейде түзу сызықтардың сынықтары, кейде доғал 

сынықтардың ұштасуы арқылы жасалады. Ондай сызықтар бірнеше қатар 

сызықтар түрінде қатарласа келеді. «Ирек», «ирексу» өрнегінің жасалуы 

кейде бір иректің іші екінші ирекке қарсы келіп «төртбұрыштар» мен 

«сағатбау», «саты» тәріздес өрнектер жүйесін түзейді. Бұл өрнек: бешпент, 

қамзол, шапан, тақияның жиегіне орнатылады. Зергерлік бұйымдарда: 

сақина, білезік, қапсырма, алқалардың  

 

 
 

«ИРЕКСУ» жиегінде және ши, сырмақ, кебеже, жүкаяқ, табақ 

ернеулерінде, әдіп тігісте көбірек кездеседі. 

 

 
 

«ҚОС ДӨҢГЕЛЕК» ою-өрнегі мал таңбасына ұқсайды. «Қос 

дөңгелек» өрнегімен негізінен киіз бұйымдарын, текеметтерді, сырмақтарды 

әшекейлейді. 

«ТҰМАРША» ою-өрнегі үшбұрыш үлгілес болып келеді. Үш гүл, 

үшбұрыш - осындай тұмарлар тіл-көздөн сақтау үшін адамдарға ғана емөс, 

үй жануарларына бойтұмар ретінде де тағылады. Кілем бұйымдарының 

жиегін, киіз, кілем, текеметтің орта тұсын кәмкеруде кездеседі 

 

 
 

«ҚОСТҰМАРША» ою-өрнегі төбесінен түйістірілген екі тұмарша 

үшбұрыш өрнегі қосылады да, екі геометриялық үшбұрыш жасайды. Бұл 

өрнектің түрі «тұмарша» өрнегі секілді тіл-көздөн сақтау дегенді білдірмейді, 

тек эстетикалық тұрғыдан өшекей ретінде қолданылады. 

 

 
 

«БАҒАНӨРНЕК» қора төбесінің арқалығын астына тіреп тұратын 

діңгек ағаш. Осы ағаш секілді ою-өрнөк салынатын заттың, бұйымның 

ортасына келтіріледі, оны негіз қылып алып, жан-жағын басқа өрнектермен 

бейнелейді. Бұл өрнек асадал, кебежелердің аяқтарында, қырларында, айна 

қойғыштың шетінде, піспек саптардың жоғарғы жақ басында, адалбақанның 

бойында жиі ұшырайды және текеметтің орта тұсын көмкеруде кездеседі. 

